
GOUVÈNÈ CUOMO ANONSE KE YO DAKÒ POU BAY LAJAN POU ADIRONDACK MEAT COMPANY VIN 

LAJI 

 

Lokal Sètifye pa USDA ki operasyonèl ak Nouvo Djòb, Fè plan pou Louvri Magazen andetay li 1ye Me  

 

Jodia Gouvènè Andrew M. Cuomo anonse ke yo dakò bay $300,000 pou nouvo lokal 7,500 mèt kare 

Adirondack Meat Company, ki sètifye pa USDA pou trete manje e ki chita nan Tikonderoga, nan Konte 

Esèks la. Lokal la ki operasyonèl ak yon douzèn nouvo djòb ki deja kreye, pral ede satisfè bezwen elvè ak 

pwodiktè bèt yo kap ogmante, e pral kreye yon total 17 djòb nan Konte Esèks la. Yo prevwa tou pou 

konpayi an louvri yon magazen andetay nan Wicker Street nan Tikonderoga 1ye Me ane sa.  

 

Gouvènè Cuomo di “Envestisman ke yap vize nan endistri kap kreye djòb sou plas yo ap ede devlopman 

ekonomik nan kominote ki nan Konte Esèks la e toupatou nan Eta a.” “Pwosesis Konsèy Rejyonal la 

rekonèt ke pèson pa ka konnen yon kominote pi byen pase moun kap viv ladan l ak chèf biznis yo, e lè li 

elabore yon estrateji pou devlopman travay ki adapte a rejyon an North Country REDC ap ede mobilize ti 

envestisman tankou sa yo pou fè ekonomi lokal la devlope.” 

 

Nan dezyèm wonn inisyativ Konsèy Devlopman Ekonomik Rejyonal la (REDC), yo te bay pwojè a yon total 

$465,000 e li te idantifye kòm yon priyorite rejyonal pa Konsèy Devlopman Ekonomik Rejyonal North 

Country a, ak yon lajan ki te apwouve semèn pase pa Komisyon Konsèy Direktè pou Empire State 

Development. 

 

Nouvo lokal Adirondack Meat Company ki pou trete vyann sipoze trete epi retounen pwodwi yo tou 

vlope bay moun kap founi bèt yo. Operasyon an, ki se premye lokal pou tretman ki sètifye pa USDA nan 

Adirondack Park, diminye anpil distans vwayaj elvè bèt yo fè epi li diminye tan yap tann nan ki deja twò 

long aktyèlman. Modènizasyon an pèmèt Adirondack Meat Company an bay yon sèvis pi rapid epi 

kapasite ki nesesè pou limite depans ak delè transpò pou tretman an, ki gen kòm rezilta yon 

ogmantasyon rantabilite ak dirabilite pou kiltivatè zòn nan. 

 

Pwopriyetè Adirondack Meat Company ki rele Peter Ward di, “Nou swete travay ak pwodiktè lokal bèf, 

kochon, mouton ak kabrit nan tout North Country ak rejyon Champlain Valley nan Eta Nouyòk. Travay 

ansanm ak pwodiktè lokal yo sou bezwen bèt fre, natirèl kap ogmante pral trè pwodiktif pou rejyon nou 

an. Nou ta renmen pran opòtinite sa pou di Gouvènè Cuomo ak estaf li mèsi difèt ke li fè opòtinite konsa 

disponib pou ti biznis nan Eta Nouyòk la. Opòtinite konsa bay ti biznis yo chans pou yo reyisi. Yon gwo 

kout chapo pou IDA nan Konte Esèks la pou tout tan ak efò yo pase nan pwojè sa epi pou patnè nou nan 

Empire State Development, Konsèy pou Devlopman Ekonomik Rejyonal North Country, NYS Ag& 

Markets, USDA RD, North Country Alliance, Cornell Cooperative Extension, Lavil Tikonderoga, Chanm 

Komès Zòn Tikonderoga ak Komisyon Konsèy Sipèvizè Konte Essex.” 

 

Selon repons nan sondaj sou pwodiktè bèt nan zòn nan, yo prevwa ke lokal la ka double pwodiksyon bèt 

nan rejyon an e elimine baryè ki egziste deja pou pwodiksyon ki gen valè anplis. Konpayi a fè plan pou 

louvri yon magazen andetay pou lavant vyann ki trete e ki tou vlope, e lè yo fè yon mak fabrik pou yon 

pwodwi fini ak etikèt Adirondack la sa pral fè pwomosyon rejyon an vin pi plis. 

 

Apre twa wonn nan pwosesis REDC a, yo te bay plis pase $2 bilyon pou kreye djòb e pwojè devlopman 

kominote ki konsistan ak plan estratejik chak rejyon, ki gen kòm rezilta kreyasyon oswa konsèvasyon plis 

pase 100,000 djòb toupatou nan eta a. Kòm yon pati nan pwosesis sa, yo te bay Adirondack Meat 

Company $300,000 ki soti nan Empire State Development e $165,000 ki soti nan Depatman Agrikilti ak 

Makèt Eta Nouyòk la, atravè IDA Konte Esèks la. Anplis, USDA ap garanti yon prè pou Adirondack Meat 

Company. 

 

Prezidan Empire State Development, CEO & Komisyonè Kenneth Adams te di konsa, “Siksè Adirondack 

Meat Company a se rezilta vre kolaborasyon ant anpil patnè nan nivo federal, eta ak lokal e ESD bat 

bravo pou Konsèy Devlopman Ekonomik Rejyonal North Country a pou tèt yo envesti nan devlopman yo. 

Nou fè Adirondack Meat Company konpliman e swete wè lòt siksè li—ouvèti yon magazen andetay nan 

Tikonderoga nan mwa Me sa kap vini.” 

 

Konsèy Devlopman Ekonomik Rejyonal North Country te apwouve nouvo lokal la kòm yon pwojè 

priyoritè nan lane 2012 kòm li vin nan menm liy ak Plan Estratejik Konsèy la lè li ankouraje devlopman ti 

biznis antreprenè yo, sipòte endistri agrikòl rejyon an e fè pwomosyon lavant pwodwi lokal ki gen valè 

anplis.  

 

Manm Kongrè Bill Owens te di, “Devlopman agrikòl la kontinye founi djòb ki trè nesesè ak aktivite 

ekonomik nan North Country a. Lè yo ajoute lokal sa ki sètifye pa USDA li bay elvè lokal nou yo jarèt e li 

ankouraje devlopman dirab alontèm endistri nan rejyon sa.” 

 

Senatè Betty Little te di, “Mwen kontan wè pwogrè Adirondack Meat Company ap fè alòske m konnen 

jan lokal pou trete manje sa enpòtan pou fèmye nan North Country a epi kijan lap yon benefis pou 

ekonomi lokal nou. Sa se yon gran kolaborasyon prive e piblik, djòb deja ap kreye ak pi plis toujou nan 

wout. Mwen apresye sipò Gouvènè Cuomo ak Empire State Development e konfyans yo nan vizyon nou 

pou Konsèy Devlopman Ekonomik Rejyonal North Country pou yon ekonomi ki pi divès e pi fò.” 

 

Manm Asanble Dan Stec te di, “Yon fwa ankò, nou selebre yon gran viktwa pou North Country lè nou 

elaji opòtinite devlopman ekonomik e ranfòse biznis agrikòl nou an. Konpliman pou Adirondack Meat 

Company pou vizyon yo e pou tèt yo kreye lokal sa ke nou te byen bezwen.” 

 

Anthony G. Collins, Prezidan Inivèsite Clarkson e co-prezidan NCREDC te di, “Lè li montre divèsite 

ekonomi North Country a, Gwoup Travay Agrikilti Konsèy Devlopman Ekonomik Rejyonal la reprezante 

4,268 fèm nan dènye resansman agrikòl lan e prèske $600 milyon lavant ki soti nan 1.16 milyon kawo tè 

ki rezève pou agrikilti nan tout sèt konte yo. Entwodiksyon Adirondack Meat Company kòm yon lokal 

pou tretman ki apwouve pa USDA ajoute nan avantaj agrikòl rejyon nou e avanse prensip dirabilite pou 

achte pwodwi lokal dapre sa anpil moun nan rejyon an te fè nou konnen nan sesyon patisipasyon piblik 

nou yo jan li enpòtan pou yo.” 

 

Garry Douglas, Prezidan Chanm Komès North Country e Co-Prezidan NCREDC te di, “ Sa se yon lòt 

evènman enpòtan nan aplikasyon Plan Rejyonal la e angajman li nan kreyasyon djòb ak opòtinite kle 

tankou agrikilti ki gen valè anplis. Kout chapo pou Gouvènè Cuomo pou sipò kontinyèl li e konpliman 

pou biznis la pou yon kòmansman ki chaje ak siksè. Annavan pou pi devan!” 

 

Sipèvizè lavil Tikonderoga Bill Grinnell te di, “ Adirondack Meat Company se yon pati vital nan kominote 

ak ekonomi lokal nou e nou trè kontan pou tande ke lap vin pi gran e lap kreye bon djòb adisyonèl ki 

peye pou rezidan nou yo. Mwen bat bravo pou Gouvènè ak eta a pou tèt yo travay sou lajan sa e pou tèt 

yo envesti nan lokal sa ki fè ekspansyon sa vin tounen yon reyalite.” 

